
歌風臺

作者：張昱　元末明初

本作品收錄於《列朝詩集/甲前07》

瞿宗吉云：「豪邁跌宕，雅與題稱。」

世間快意寧有此，亭長還鄉作天子。

沛宮不樂復何為，諸母父兄知舊事。

酒酣起舞和兒歌，眼中盡是漢山河。

韓彭受誅黥布戮，且喜壯士今無多。

縱酒極歡留十日，慷慨傷懷淚沾臆。

萬乘旌旗不自尊，魂魄猶為故鄉惜。

由來極樂易生哀，泗水東流不再回。

萬歲千秋誰不念，古之帝王安在哉？

莓苔石刻今如許，幾度西風灞陵雨。

漢家社稷四百年，荒臺猶是開基處。

此作品在全世界都属于公有领域，因为作者逝世已经超过100年，且作品于1931年1月1日

之前出版。

